
天門開處降金仙，鸞馭重臨講法筵。第一義中宣妙諦，最深伭裏說伭伭。

太上勅演救劫消災賜福解厄保運證真參同妙經中卷


明理釋疑章第十一

爾時天尊，欽奉玉旨，宣演伭文，周十章已，回鸞謁陛，再降法筵。於是諸仙聖眾，或駕蒼虬，或乘靈鶴，簇擁仙仗，步虛而來，散諸寶華，天樂鳴空，卿雲繚繞，瑞氣氤氳。天尊宴坐良久，諸天真宰，希聆法音。時有左掖仙真，出班奏曰：「往昔天尊於花石城，演說忠孝寶訓，歷引前聖先賢事實，昭示後人，垂萬餘言，詳明剴切。迄今習誦無聞，遵行罔見，狂瀾愈盛，慈筏空施。以弟子愚昧思之，於道似無所補！」於是天尊慨爾歎曰：「是何言歟！是何言歟！昔太上居景室山，與五老上帝，闡發天地陰陽，九靈長生諸經，百萬餘篇。復降神蜀都，談伭玉局，瓊篇盈積，至今流播，罔有淪替。釋迦如來說法，多至三藏，教不一乘，宗亦各別，奚必人盡能行。太上曰：『吾言甚易知，甚易行。天下莫能知，莫能行。蓋說法在我，從違在人！』寧得因人信慢之不一，易吾救濟之慈心乎？況忠孝友悌，根諸賦畀，謂之民彝物則。無奈世風日下，正教不興，民罔信道，乖氣致殃，以致凶災癘疫，饑饉洊臻。吾今所說，正欲輔翼王化，挽回劫運，救拔眾生，開導群迷，務期人人醒悟，依實踐履。且天心仁愛，無非欲民返淳歸樸，復還性初。若使人皆嚮善，家敦仁敬，世有淳風，和氣致祥，寧非盛世！若拘說法常例，則吾曩昔所演諸經，詮釋伭要，已暢厥旨！試觀宇宙之大，賢愚貴賤，人不一類，安得人盡學仙？人盡學佛？是以觀音大士《普門品》中，三

